
Bwriad y ddogfen hon 
 
Bwriedir yr adnodd hwn ar gyfer ymgeiswyr a fydd yn sefyll prawf ysgrifennu’r 
Dystysgrif Sgiliau Iaith. Dyma’r cymhwyster a ddarperir mewn partneriaeth rhwng y 
Coleg Cymraeg Cenedlaethol a CBAC. Mae dwy ran i’r cymhwyster, sef y 
Cyflwyniad Llafar a’r Prawf Ysgrifennu. Rhaid sefyll y prawf Ysgrifennu ar-lein a 
chaniateir hyd at 90 munud i wneud hyn. Mae hawl gan ymgeiswyr i ddefnyddio 
Cysill i gyflawni’r prawf ac mae pob papur yn cael ei farcio’n allanol (h.y. nid eich 
tiwtor iaith sy’n marcio’r prawf). 

 

Pa adnoddau sydd ar gael? 

Mae llu o adnoddau cefnogol ar gael i fyfyrwyr ar wefan Porth Adnoddau’r Coleg 
Cymraeg Cenedlaethol. Yn eu plith, mae cyn bapurau ac adroddiadau 
blynyddol. Mae’r adroddiadau’n cynnwys y cynlluniau marcio gwreiddiol, yr 
atebion a achosodd anhawster i ymgeiswyr, sylwadau gan yr arholwyr a’r 
marcwyr, ystadegau, gwybodaeth am ffiniau graddau, ac yn y blaen. 

 
Bwriad y ddogfen hon yw rhoi canllaw i ddarpar ymgeiswyr a fydd yn sefyll y 
prawf Ysgrifennu. Mae’n cynnwys enghreifftiau da o waith ymgeiswyr y 
gorffennol1, tasgau trafod, sylwadau a chynghorion. 

Cynnwys y Prawf Ysgrifennu 
 
Mae tair rhan i’r prawf Ysgrifennu: 

• Rhan 1 – Tasg cywiro 
• Rhan 2 – Trawsieithu 
• Rhan 3 – Ysgrifennu Rhydd, 

a rhoddir enghreifftiau o’r tair rhan a thasgau isod.  
 

1 Diolch i’r ymgeiswyr a roddodd eu caniatâd i gynnwys eu gwaith yn yr adnodd hwn. 
Newidiwyd manylion personol, er mwyn sicrhau bod y cyfan yn ddienw

https://www.porth.ac.uk/cy/collection/tystysgrif-sgiliau-iaith-adnoddau-cefnogol
https://www.porth.ac.uk/cy/collection/tystysgrif-sgiliau-iaith-adnoddau-cefnogol


 

Rhan 1 – Tasg Cywiro 
 
Nod Rhan 1 yw mesur gallu’r ymgeisydd i adnabod gwallau mewn testun byr a’u 
cywiro. Mae cyfanswm o 22 gwall i gyd, dau wall ymhob brawddeg. Mae Cysill yn 
gallu adnabod 4 o’r gwallau yn y testun a rhoddir 1 marc yr un am gywiro’r rhain; 
rhoddir 2 farc yr un am y gweddill. Y cyfanswm ucha posib felly yw 40, a hanerir y 
sgôr hwn i roi marc allan o 20. 

Cynghorion cyffredinol 
 

• Peidiwch â chywiro mwy na dau beth ymhob brawddeg; 
• Defnyddiwch Cysill â gofal, a pheidiwch â derbyn y dewis amgen cyntaf a 

gynigir bob tro; 
 

Tasgau trafod 

Mae cwestiynau 2017, 2018 a 2019 isod ynghyd â chynigion gan ymgeiswyr i bob 
un. Trafodwch y cynigion hyn, gan roi cylch o gwmpas y gwallau a gollwyd, h.y. y 
camgymeriadau y methodd yr ymgeiswyr eu gweld. Mae’r atebion a sylwadau 
ar ddiwedd y ddogfen hon. 

 
Edrychwch ar y mathau o wallau sy’n codi yn y tri phapur, a gwnewch restr ohonyn 
nhw, e.e. treigladau, cenedl enwau ac ati. 
 

Tasg Cywiro 2017 
 
 

 
 
 
 



 

2017 Cynnig Ymgeisydd 

 

Tasg Cywiro 2018 

 

2018 Cynnig Ymgeisydd 

 
  



 

Tasg Cywiro 2019 

 

2019 Cynnig Ymgeisydd 

 
 
 
 
 
 

  



 

Atebion a Sylwadau Rhan 1 – Cywiro 
 
Dyma sylwadau ar y tasgau trafod. 

2017 Cynnig Ymgeisydd: 

 
 

Sylwadau cynnig ymgeisydd 2017: 
1. Mae angen treiglad meddal ar y dechrau: ‘i Goleg’. 
2. Mae’r ymadrodd ‘pob tref’ yn benodol, felly’r arddodiad ‘yn’ sydd ei 

angen, h.y. ym mhob tref. Byddai ‘ymhob tref’ yn gwbl dderbyniol hefyd. 
3. Gan ei bod hi’n bosib dweud ‘yng nghampws y coleg’, derbyniwyd yr ateb 

hwn, er mai ‘arno’ fyddai fwyaf naturiol efallai. 
4. Yn y cynllun marcio, ‘yn holi, yn ebostio ac yn teithio’ oedd yr ateb cywir. Fodd 

bynnag, mae’r ymgeisydd wedi newid y geiriad gan gadw’r synnwyr ac felly’n 
derbyn y marc. 

Cynnig Ymgeisydd 2018: 

 



 

Sylwadau cynnig ymgeisydd 2018 
 
1. Mae ‘Sefydlir’ yn bosibl yn ramadegol, ond nid yw’n gwneud synnwyr yng 

nghyd-destun y darn – ‘Sefydlwyd’ a olygir. Camgywirwyd ‘ac sy’ 
2. Methodd yr ymgeisydd â newid ‘ac eich’ i ‘a’ch’. 
3. Newidiwyd ‘digon o gyfle’ i ‘digon o gyfleoedd’ – mae’r ddau’n gywir, ond doedd 

dim angen cywiro hwn. 
4. Y gwall olaf: ‘agosach na’ sy’n gywir. 

2019 Cynnig Ymgeisydd: 

 
 

Sylwadau cynnig ymgeisydd 2019 
1. Mae hwn yn wall a achosodd benbleth i nifer: ‘nad oeddynt’ sy’n gywir (yn 

wahanol i’r cadarnhaol ‘a oedd’). 
2. Mae ‘arbrawf’ yn wrywaidd, felly ‘roedd hwn’ oedd y cywiriad, nid treiglo 

‘llwyddiannus’. 
3. Does dim to bach ar ‘nos’. Byddai ‘bob nos’ neu ‘nosweithiol’ yn dderbyniol. 
4. Cysylltair yw ‘a’ yma, felly treiglad llaes sydd ei angen – ‘a chollodd’. 

Camgywirwyd ‘sesiynau’. 
 
 

  



 

Rhan 2 – Trawsieithu 
 
Yn y rhan hon, rhaid i’r ymgeisydd ddarllen testun Saesneg ac ysgrifennu darn 
Cymraeg yn seiliedig arno. Bydd gofyn crynhoi neu addasu’r wybodaeth yn y 
testun Saesneg ac ysgrifennu darn at ddiben penodol a ddiffinnir yn y dasg. 

Yn y testun Saesneg gwreiddiol, mae pum pwynt allweddol y mae’n rhaid eu 
cynnwys yn y trawsieithiad (y darn Cymraeg) a rhoddir 2 farc am bob un o’r rhain 
(1 marc am gyflawniad rhannol). 

 
Yn y dasg, rhoddir canllaw ar gyfer nifer y geiriau i’w cynnwys yn y trawsieithiad, a 
dylid nodi’r nifer hwnnw ar y diwedd er hwyluso’r gwaith marcio. 

Sut mae’r rhan hon yn cael ei hasesu? 

Y meini prawf asesu yn y rhan hon yw: cywirdeb, ystod y cystrawennau a’r eirfa a 
ddefnyddir, addasrwydd cynnwys y trawsieithiad, ynghyd â’r pum pwynt 
allweddol. Mae’r cynlluniau marcio manwl yn yr adroddiadau blynyddol, gan 
gynnwys y pum pwynt allweddol y dylai’r ymgeiswyr gyfeirio atynt. 

 

Cynghorion cyffredinol 
 

- Peidiwch â chyfieithu’r testun gwreiddiol – nid dyna bwrpas y dasg; 
- Gwnewch yn siŵr eich bod yn cyfeirio at y prif bwyntiau angenrheidiol i gyd. 

Tasgau trafod 
 
Mae tasgau trawsieithu 2017, 2018 a 2019 isod, ynghyd â dau gynnig ar bob un. 
Trafodwch: 

• Y cryfderau a’r gwendidau ymhob cynnig 
• Y marc tebygol am gywirdeb, ystod ac addasrwydd 
• P’un a ydy’r cynigion wedi cyfeirio’n llawn at y pwynt allweddol ai peidio 
• O’r ddau gynnig, pa un yw’r un gorau? 

  



 
Tasg Trawsieithu 2017 

 

 
  



 
Cynnig Ymgeisydd 2017 A 

 

Cynnig Ymgeisydd 2017 B 

 
  



 
Tasg Trawsieithu 2018 

 

 
 

 
 

 
 
 

  



 
Ymgais Ymgeisydd 2018 A 

 
Ymgais Ymgeisydd 2018 B 
 

  



 
Tasg Trawsieithu 2019 

 
 

 
 

 
  



 
Ymgais Ymgeisydd 2019 A 

 

 

Ymgais Ymgeisydd 2019 B 



 

Atebion a Sylwadau Rhan 2 – Trawsieithu 2017 
 

Sylwadau Cynnig Ymgeisydd 2017 A 
Dim ond ychydig o fân wallau a gafwyd, e.e. ‘bu sawl o’r Americanwyr’, ‘… yr oedd 
angen arnynt eu derbyn.’ Mae’r eirfa a’r cystrawennau’n gwbl addas i’r dasg, e.e. 
gwladychwyr, ‘nodwyd argymhellion…’ Mae’r darn yn gwbl addas o ran ffurf, hyd 
a chywair (ffurfiol). Mae rhai pwyntiau allweddol ar goll yn rhannol, e.e. pwyntiau 
2, 3 a 4 (gw. y cynllun marcio manwl). 
[Cyfanswm: 32] 

 

Sylwadau Cynnig Ymgeisydd 2017  B 
Prin iawn yw’r gwallau (‘yng Nghymraeg’), ac mae’r eirfa a’r cystrawennau’n gwbl 
addas a than reolaeth. Mae’r darn yn gwbl addas o ran ffurf, hyd a chywair. Efallai 
fod un o’r pwyntiau allweddol yno’n rhannol, e.e. pwynt 3 (gw. y cynllun marcio 
manwl). 
[Cyfanswm: 38] 

Sylwadau Cynnig Ymgeisydd 2018 A 
Mae rhai gwallau, ond heb ymyrryd â dealltwriaeth, e.e. yr iaith Cymraeg, ei bod 
yn ymrwymo gyda… Mae’r eirfa a’r cystrawennau yn addas, (gan gynnwys ffurfiau 
amhersonol). Mae’r ystyr yn mynd ar goll yn y frawddeg sy’n dechrau â ‘Mae 
ymchwil gan Brifysgolion…’. Mae rhai o’r pwyntiau allweddol yn amwys, pwyntiau 
4 a 5 (gw. y cynllun marcio manwl). 
[Cyfanswm: 31] 

 

Sylwadau Cynnig Ymgeisydd 2018 B 
Mae hwn yn gynnig cywir ar y cyfan, er bod gwall amlwg yn y frawddeg olaf, sef 
‘nodwyd aelodau…’. Mae’r eirfa a’r cystrawennau’n gwbl addas, a’r testun yn gwbl 
addas i’r dasg a osodwyd. Mae rhai pwyntiau allweddol ar goll yn rhannol, sef 
pwyntiau 3 a 4 (y rhesymau cadarnhaol a negyddol). [Cyfanswm: 31] 
 
*Mae’r ddau uchod yn debyg o ran cyrhaeddiad. 

 

Sylwadau Cynnig Ymgeisydd 2019 A 
Mae hwn yn gynnig rhagorol. Mae’n gywir a defnyddir ystod lawn o 
gystrawennau a geirfa dan reolaeth lwyr. Mae’r testun yn gwbl addas o ran ffurf, 
hyd a chywair. Mae’n cyfeirio at y rhan fwyaf o’r pwyntiau allweddol yn llawn. 
[Cyfanswm: 37] 

 
 



 
Sylwadau Cynnig Ymgeisydd 2019 B 
Mae rhai gwallau amlwg yn y cynnig hwn, gan gynnwys camdreiglo. Ceir peth 
camddefnydd o eirfa a chystrawen, ond heb danseilio’r ystyr. Mae’r cynnig yn 
dangos dealltwriaeth o’r testun gwreiddiol, ac yn cyfeirio at y rhan fwyaf o’r 
pwyntiau allweddol. 
[Cyfanswm: 30] 

 
 

  



 

Rhan 3 – Ysgrifennu Rhydd 
 
Dyma gyfle i’r ymgeisydd ysgrifennu testun mwy estynedig, ar sail sbardunau 
penodol. Mae pwrpas eithaf cyffredinol i’r ysgrifennu, e.e. gwneud cais, gwahodd, 
llunio adroddiad ayb. Fodd bynnag, rhaid ymateb i’r sbardunau i gyd a rhoddir 
marc am bob un. Gwelir yn aml fod y marciau am y rhan hon yn well na’r 
marciau a ddyfernir ar gyfer Rhan 1 a Rhan 2. 

Sut mae’r rhan hon yn cael ei hasesu? 
 
Y meini prawf asesu ar gyfer y rhan hon yw: 

 
- Cywirdeb 
- Ystod 
- Cynnwys a threfn 
- Ateb y gofynion 

 
Rhoddir marc allan o 10 am bob un i roi cyfanswm allan o 40. Yn y fanyleb, mae 
nifer o 
ddisgrifyddion wrth bob maen prawf a marc yn gysylltedig â nhw. Mae’r marcwyr 
yn penderfynu pa ddisgrifyddion sy’n gweddu orau i’r testun a gyflwynwyd ac yn 
nodi’r marc cyfatebol. Ystyr ‘ateb y gofynion’ yw’r sbardunau sydd yn rhan o’r 
dasg – mae 5 ohonynt, a rhoddir 2 farc yr un am ateb y rhain yn llawn, 1 marc am 
ateb yn rhannol. 

 

Cynghorion cyffredinol 

- Fel arfer, mae’n well ysgrifennu o’ch profiad personol, ond does dim rhaid gwneud 
hynny; 

- Cofiwch gyfeirio at y gofynion i gyd. 
 

Tasgau trafod 
 
Mae papurau 2017, 2018 a 2019 isod ynghyd ag un enghraifft ragorol sy’n ymateb i 
bob tasg. 
Trafodwch gryfderau’r cynigion hyn. 

 
Yna, mae tri chynnig gwahanol yn ymateb i’r dasg ym mhapur 2019. Trafodwch 
drefn teilyngdod y cynigion hyn, h.y. y gorau, yr ail orau a’r trydydd. Rhowch 
resymau dros eich penderfyniad ar sail y meini prawf asesu.



 

Tasg Ysgrifennu Rhydd 2017 

 

Cynnig Rhagorol 2017 

Hoffwn wneud cais i dreulio cyfnod o brofiad gwaith yn Ysgol Uwchradd Aberwylan. 
Mae gennyf ddiddordeb mawr mewn addysg a’r iaith Gymraeg gan fy mod yn 
astudio gradd mewn Addysg Gymraeg Uwchradd. Hoffwn gael profiad er mwyn 
datblygu fy sgiliau, hybu hyder a phrofi agweddau gwahanol o fod yn athrawes 
ail iaith. 
 
Byddai diddordeb gennyf i weithio ar ddau gyfnod gwahanol: Ym mis Medi, er 
mwyn nabod y disgyblion newydd a gweld sut mae’r athrawon yn cyflwyno’r iaith 
Gymraeg iddynt, ac adeg y ffug arholiadau TGAU er mwyn gweld sut mae’r ysgol 
a’r disgyblion yn paratoi, sut mae pawb yn ymdopi â’r gwaith a beth yw’r 
trafferthion sydd yn codi’n fwy aml. 
 
Rwyf wedi bod yn gweithio yn y maes addysg am bum mlynedd, ac wedi 
gweithio gydag ystod eang o oedrannau. Mae profiad gennyf mewn gweithio 
gydag asiantaethau allanol, aelodau’r gymuned, pwyllgorau rhieni a staff yn 
gyffredinol. 
 
Gweithiais mewn ysgol uwchradd eleni a ches i brofiad addysgiadol iawn yn 
addysgu Cymraeg Ail Iaith. Roeddwn yn athrawes i ddisgyblion Cyfnod Allweddol 
3, a ches i’r cyfle a’r pleser i gynorthwyo yn nosbarthiadau Anghenion 
Ychwanegol a Chyfnod Allweddol 4. 
 
Yn yr ysgol honno, trefnais glwb darllen a chlwb gwaith cartref i ddisgyblion 
Cyfnod Allweddol 3, ac roedd yn llwyddiannus iawn. Roedd disgyblion hŷn yn 
helpu’r plant llai a gwnaeth pawb fwynhau’r profiad. 
 
Nid yw’r Gymraeg yn fy iaith gyntaf, ac mae’r ffaith fy mod wedi dysgu’r iaith 
Gymraeg yn fy arddegau wedi effeithio ar agwedd y disgyblion yn gadarnhaol; 
a’u hannog i lwyddo. 
 



 
Rwyf wedi ymdopi mewn modd arbennig â gofynion y swydd ac wedi cael fy 
asesu’n ffurfiol gan athrawon, pennaeth adran yr ysgol a mentoriaid. Cefais 
ganlyniadau ardderchog yn yr asesiadau hyn a dyna pam rwyf yn fodlon cael 
profiad gwaith mewn ysgol wahanol. 
 
Rwyf yn edrych ymlaen at fynd ar brofiad gwaith unwaith eto, a byddai’r ysgol 
arbennig hon yn le rhagorol i wneud hwn. (317 gair) 

Tasg Ysgrifennu Rhydd 2018 

 
 

Cynnig Rhagorol 2018 
 
Annwyl Mrs Davies,  
 
Ysgrifennaf atoch i gynnig am y swydd athrawes ddosbarth a hysbysebir gennych 
o fewn eich ysgol. 
 
Yn bresennol, astudir y cwrs BA Addysg Gynradd gyda SAC ym Mhrifysgol 
Aberwylan. Deillia fy mrwdfrydedd i addysgu o’r profiadau bythgofiadwy a 
dderbyniais i o fewn eich ysgol dros ddeng mlynedd yn ôl. O ganlyniad, byddwn 
wrth fy modd yn cychwyn fy ngyrfa fel athrawes ddosbarth o fewn eich ysgol. 

Canmola fy nhiwtoriaid fy mrwdfrydedd ac angerdd sydd wedi fy nghymorth, nid 
yn unig wrth gwblhau aseiniadau ond hefyd ar lawr y dosbarth. Ceisiaf roi o fy 
ngorau i’r disgyblion ar bob adeg wrth gynllunio tasgau ymarferol a hwyliog i’w 
hannog i fwynhau dysgu. 

 
Treuliais amser mewn tair ysgol yn Sir Gaerfyrddin wrth gwblhau fy mhrofiadau 
addysgu proffesiynol. O ganlyniad, cafwyd profiadau eang ar lawr 
dosbarthiadau’r Cyfnod Sylfaen a Chyfnod Allweddol 2. Wrth ymgymryd yn fy 
mhrofiadau addysgu proffesiynol, datblygais ddiddordeb yng nghyraeddiadau 
llythrennedd bechgyn. Yn bresennol, rydw i ar fun cwblhau fy mhrofiad addysgu 
proffesiynol olaf mewn dosbarth Blwyddyn 3 a 4. O fewn y dosbarth, mae’r 
mwyafrif yn fechgyn ac o ganlyniad, deellir pwysigrwydd cynllunio tasgau 
ymarferol a hwyl i ennyn eu diddordeb. O ganlyniad, defnyddir egwyddorion y 



 
Cyfnod Sylfaen o fewn fy ngwersi. O ganlyniad, cynlluniwyd gwers archeoleg. 
Roedd y bechgyn wrth eu boddau yn palu trwy’r pridd yn edrych am arteffactau 
Celtaidd. Ysgrifennwyd adroddiad yn amlinellu eu canfyddiadau. Braf oedd gweld 
eu brwdfrydedd i gwblhau’r dasg ac roedd safon y gwaith yn arbennig. 

 
Wrth ystyried y newidiadau sylweddol sydd ar y gweill yng Nghymru. Sut ydych yn 
mynd ati i baratoi eich ysgol ar gyfer y newidiadau? Ymhellach, a ydych am 
gyflogi athro neu athrawes gydag arbenigedd arbennig? Diolch am ddarllen ac 
ystyried fy nghais. 

Yr eiddoch yn gywir, 

 

[319 gair] 



 

Tasg Ysgrifennu Rhydd 2019 

 

Cynnig Rhagorol 2019 
 
Fy enw i yw Mari Morys. Rwy’n dod o deulu Cymraeg, ac yn siaradwraig Gymraeg 
iaith gyntaf. Cymraeg yw’r iaith rwy’n ei defnyddio adref, gyda fy ffrindiau a hefyd 
yn fy astudiaethau. Wedi i mi adael y Brifysgol, hoffwn weithio ym maes 
llenyddiaeth, er enghraifft mewn gwasg argraffu. Mae gen i ddiddordeb penodol 
mewn llenyddiaeth plant a buaswn wrth fy modd yn ysgrifennu, golygu neu 
farchnata llyfrau i blant. Mae’r iaith Gymraeg yn sicr yn fantais yn y maes hwn, 
mae’r ffaith fy mod yn rhugl mewn dwy iaith yn fy ngalluogi i gyrraedd cynulleidfa 
ehangach. Mae mwy o alw am lyfrau Cymraeg i blant, yn enwedig wrth gofio nod y 
Llywodraeth o gyrraedd 1 miliwn o siaradwyr Cymraeg erbyn 2050. Mae llyfrau 
Cymraeg i blant hefyd yn cael eu defnyddio’n aml gan oedolion sy’n dysgu’r iaith, 
er mwyn datblygu eu sgiliau darllen a deall. 

 
O ran fy mhrofiadau blaenorol o ddefnyddio’r Gymraeg yn y gweithle, bûm yn 
gweithio’n rhan amser fel swyddog gwasanaethau ymwelwyr yng Nghanolfan y 
Mileniwm, Caerdydd. Roedd yr iaith Gymraeg yn bwysig yn fy swydd oherwydd 
roedd gennyf y gallu i sgwrsio gydag ymwelwyr Cymraeg yn eu hiaith gyntaf, yn 
ogystal â chynorthwyo dysgwyr i ymarfer eu Cymraeg. Yn ogystal, roedd gan nifer 
o ymwelwyr di-gymraeg ddiddordeb yn yr iaith, ac felly roeddwn yn falch o ateb 
eu cwestiynau a chynnig ‘shwmae’, ‘diolch’ neu ‘hwyl fawr’ wrth iddynt gyrraedd 
neu adael yr adeilad. Roedd nifer o fy nghyd-weithwyr nad oeddent yn siarad 
Cymraeg yn hoff o ddefnyddio ymadroddion Cymraeg yn eu swyddi hefyd. Yn fy 
marn i, mae’n hollbwysig i gyflogwyr benodi staff sy’n meddu ar sgiliau Cymraeg 
er mwyn dangos fod y Gymraeg yn iaith byw, sy’n cael ei ddefnyddio o ddydd i 
ddydd. Yn ogystal, mae gan siaradwyr Cymraeg yr hawl i dderbyn gwasanaethau 
yn eu hiaith. 

 
[303 gair] 



 

Cymharu cynigion Ysgrifennu Rhydd 2019  
Edrychwch ar y tri darn isod, a luniwyd ar gyfer papur Ysgrifennu 2019. Gosodwch 
y tri yn nhrefn eu teilyngdod – y gorau, yr ail orau ac yn y blaen. Rhowch resymau 
dros eich penderfyniad. 

Ymgeisydd A 
 
Nid Cymraeg yw fy mamiaith i. Ces i fy ngeni i rieni Saesneg, ond ces i fy anfon i 
ysgol gynradd Cymraeg. Ers hynny, rydw i wedi bod yn rhugl yn y Gymraeg yn 
ogystal i Saesneg, ac rydw i’n falch iawn ohono. Hoffwn fod yn ddoctor. Rydw i’n 
astudio meddygaeth ym Mhrifysgol Llanaber ar hyn o bryd, ac mae gen i 
ddiddordeb penodol yn iechyd y cyhoedd. 
 
Mae’r iaith Gymraeg eisoes wedi cynnig cyfleoedd a manteision i mi. Mae bod ym 
Mhrifysgol Llanaber wedi rhoi’r cyfle i mi ddysgu sut i drin cleifion trwy gyfrwng y 
Gymraeg. Efallai i rai mae hwn yn syniad gwirion: pam fasa’i rhaid trin cleifion yn y 
Gymraeg sy’n gallu siarad Saesneg? Ond i nifer fawr o bobl yng Nghymru, 
Cymraeg yw eu hiaith gyntaf, a’r iaith maent yn hyderus ac yn gyfforddus i 
gyfathrebu ynddo. Os alla i wneud i un person teimlo’n fwy cyfforddus i rannu beth 
sy’n bod arnynt, er mwyn i fi gallu eu trin yn y ffordd gorau posib, bydd y gallu i 
siarad Cymraeg yn amhrisiadwy. 
 
Yn ogystal i hyn, mae yna bentwr o resymau pam fod Cymraeg yn ddefnyddiol 
yn y maes meddygol, yn cynnwys cyfathrebiad gyda phlant. Dychmygwch 
blentyn, dwy oed, sydd yn siarad Cymraeg gyda Mam a Dad. Nid yw’r plentyn 
yma wedi dechrau’r ysgol eto, ac felly ond rhai geiriau Cymraeg sydd ganddo. 
Os oes gan y plentyn bola tost, ac mae’r doctor yn gofyn iddo, “ble mae’r poen?” 
yn Saesneg, sut all y plentyn ei hateb? 
 
Bysai’r ffaith fy mod i’n gallu siarad Cymraeg bellach yn fantais i gyflogwyr. Yn y 
Gwasanaeth Iechyd Cyhoeddus yng Nghymru, mae pob dogfen ar gael yn y 
Gymraeg ac yn Saesneg. Os oes angen dogfen newydd yn Gymraeg, ond does 
neb yn y gweithlu yn rhugl, fasau’n rhaid cyflogi rhywun ychwanegol i’w drosi, sy’n 
costi mwy o arian a mwy o amser i’r cwmni. 

Ymgeisydd B 
 
Rydw i’n siaradwr iaith cyntaf, ac yn dod o ardal Gymraeg. Mae’n amlwg fod 
angen skilliau Cymraeg yn yr ardal yma ac hefyd mewn unrhyw swydd y bydden 
i’n debygol o fynd amdano. Y maes rwy’n bwriadu mynd mewn iddo yw Human 
Resources. Yn y maes yma mae rhaid i chi ddelio gyda pobl sy’n gweithio yn eich 
cwmni, deall beth yw eu problemau nhw a hefyd delio gyda pethau fel admin – y 
gwaith papur sy angen ei wneud. Beth fi rili’n mwynhau yw trefnu training events 



 

i’r staff. Does dim swydd gyda fi ar hyn o bryd ond rydw i’n siwr fod cael Cymraeg 
yn mynd i fod o help mawr. I fi, rwy’n gallu gweithio drwy gyfrog yr iaith ac bydd 
hynny’n dda achos es i ysgol Gymraeg a chael addysg fi yng Nghymraeg. O beth 
fi wedi gweld, mae cael sgiliau Cymraeg yn dda iawn mewn sawl maes, dim just 
y maes fi’n gweithio ynddo. Mae ffeindio’r termau iawn y gallu bod y broblem, 
ond ar ol i chi ddod i arfer, mae’n ddigon rhwydd. Bydda i’n graddio (gobeithio!!) 
mewn mis neu ddau, wedyn yn dechrau chwilio am waith. Mae’n anodd, fi’n 
gwybod a rhaid bod yn realistic – mae pawb yn mynd am yr un swyddi ar yr un 
pryd, ac mae lot o ffrindiau wedi bod yn ddiwaith ers gadael y coleg. Felly, 
gobeithio byddwch chi’n derbyn fy nghais i am swydd yn eich cwmni chi. 

 

Ymgeisydd C 

Yn fy marn i, mae nifer o fanteision i gyflogwyr o benodi staff a sgiliau Cymraeg. 
Mae gallu cyfathrebu gyda chwsmeriaid, partneriaid busnes neu fuddsoddwyr 
posibl yn eu hiaith gyntaf yn hollbwysig. Mae’n well gan nifer o bobl drafod 
materion trwy gyfrwng y Gymraeg, ac felly mae darparu gwasanaeth Cymraeg 
yn fanteisiol i fusnesau. 
Nid yn unig mewn byd busnes mae sgiliau’r Gymraeg o fantais. Yn y dyfodol, 
gobeithiaf weithio ym maes yr amgylchedd. Credaf fod gallu cyfathrebu’n 
effeithiol yn y Gymraeg yn angenrheidiol yn y maes hwn. Mae cyfathrebu a 
pherchnogion tir mewn ardaloedd gwledig yn rhan hanfodol o’r gwaith, a bydd 
nifer o’r rhain yn siarad Cymraeg fel eu hiaith gyntaf. O fy mhrofiad i, rydw i wedi 
sylwi fod nifer o ffermwyr yn benodol yn fwy cyfforddus yn trafod problemau yn 
eu mamiaith, ac o bosib yn llai drwgdybus o bobl sydd eisiau gweithio ar eu tir. 
Rhan arall pwysig o’r gwaith yw cyfathrebu gyda’r wasg. Yn amlwg, trwy gyflogi 
staff dwyieithog, gellir cynyddu maint y gynulleidfa a fydd yn clywed y 
newyddion. Yn amlwg felly, mae cyflogi gweithwyr dwyieithog o fudd mawr yn y 
maes hwn. 

Oherwydd pwysigrwydd darparu gwasanaeth cyfrwng Cymraeg ym maes yr 
amgylchedd, rwyf wedi gwneud ymdrech i wella fy sgiliau iaith yn ystod fy 
nghyfnod yn y Brifysgol. Rwyf wedi astudio modiwlau trwy gyfrwng y Gymraeg lle 
bo’r modd, er mwyn datblygu geirfa dechnegol yn y ddwy iaith. Yn ogystal, rwyf 
wedi ymgeisio ar gyfer y Dystysgrif Sgiliau Iaith a ddarperir gan y Coleg Cymraeg 
Cenedlaethol, er mwyn cael prawf ysgrifenedig o fy ngallu i weithio trwy’r 
Gymraeg wrth ymgeisio am swyddi. 

I gloi, byddwn yn eich annog i ystyried cynnwys y gallu i weithio trwy gyfrwng 
y Gymraeg fel sgil hanfodol wrth benodi staff yn y dyfodol, yn ogystal â 
darparu hyfforddiant Cymraeg i staff sydd awydd datblygu eu sgiliau 
ymhellach. 



 

Atebion a Sylwadau Ysgrifennu Rhydd  

Sylwadau Ymgeisydd 2017 
Mae’r ymgeisydd yn ymateb i ofynion y dasg yn llawn, gan ddefnyddio adnoddau 
ieithyddol helaeth o ran cystrawen a geirfa. Ceir ambell wall, e.e. ‘Nid yw’r 
Gymraeg yn fy iaith gyntaf’; ‘yn le rhagorol i wneud hwn.’ Mae cywair ffurfiol y 
mynegiant yn briodol i gynnwys y darn. 

Sylwadau Ymgeisydd 2018 
Mae’r llythyr hwn yn hynod gywir a dim gwallau gwerth sôn amdanyn nhw. Mae 
ystod yr eirfa a’r cystrawennau’n gwbl briodol i’r dasg a’r cynnwys yn gydlynus, 
ac yn ymateb i’r dasg mewn ffordd ddeallus. Atebir y gofynion yn ddidrafferth. 

Sylwadau Ymgeisydd 2019 
 
Dyma gynnig rhagorol sy’n hynod o gywir. Defnyddir ystod helaeth o batrymau a 
geirfa dan reolaeth lwyr. Mae’r cynnwys yn gwbl briodol i’r dasg, a’r cydlynu’n 
ardderchog. Cafodd farciau llawn am y rhan hon. 

 
 

Sylwadau – Cymharu cynigion Ysgrifennu Rhydd 2019 
 
Y drefn amlwg i’r tri ymgeisydd yw C, A ac yna B. Dyma rai sylwadau ar y tri: 

Ymgeisydd C 
 
Mae hwn yn ymgeisydd rhagorol. Does dim gwallau gwerth sôn amdanyn nhw; 
mae ystod helaeth o ran cystrawennau a geirfa ar waith ac mae’n amlwg fod yr 
ymgeisydd wedi deall gofynion y dasg yn llwyr ac yn gallu eu cyflawni’n ddeallus 
ac yn drefnus. Mae’n ateb y gofynion a nodwyd yn y dasg i gyd yn ddidrafferth. 
Marc amcan = 40 

 

Ymgeisydd A 

Mae hwn yn ymgeisydd da iawn. Ceir rhai mân wallau, e.e. ‘ysgol gynradd 
Cymraeg’, ‘yn ogystal i’. Defnyddia ystod o gystrawennau a geirfa sy’n briodol i’r 
dasg. Mae’r darn yn drefnus ar y cyfan a’r ymgeisydd wedi deall gofynion y 
dasg yn iawn ac yn ateb y sbardunau i gyd. 
Marc amcan = 36 

 
 



 

Ymgeisydd B 
 
Mae’r frawddeg olaf yn awgrymu bod yr ymgeisydd hwn wedi camddeall 
gofynion y dasg a’r cyfanwaith braidd yn anhrefnus. O ran y sbardunau yn y 
dasg, methodd ag ateb dau ohonynt yn iawn, gan golli nifer o farciau hawdd. 
Mae’r darn yn brin o eiriau hefyd. 
Marc amcan = 18 

